
Uunga siunnersuut: Inatsisartut Ombudsmandiata 2017-imut ukiumoortumik nalunaarutaata 

Inatsisartunit tusaatissatut tiguneqarnissaanik Inatsisartut aalajangiiffigisassaattut siunnersuut. 

(Inatsisartunut ilaasortaq, Tillie Martinussen, Suleqatigiissitsisut) 

 

Ombudsmandip nalunaarutaa tusaatissatut tiguarput imatut oqaaseqarluta:  

Nersualaartariaqarpoq Ombudsmandeqarfip taama sukumiitigisumik atuaruminartigisumillu 

nalunaarusiorsimammat. Pissutissaqarluarpugut Ombudsmandeqarfiup perruualaarutiginissaanut aamma 

pisortat ingerlatsineranni ajornartorsiutit sukumiisut pisarioqisullu suliarilluarneqartarmata 

nersualaarinnikkusuppugut.  

Tassunga ilaapput inunnik isumaginninnermut tunngasut suliat, kiffaanngissuseqarluni 

oqarsinnaatitaanermut tunngasut kiisalu allattugaatinik takorusuinermut suliat tunngasut taamatullu 

demrokratimut tunngatillugu aalajangersakkanut naliginnaasunut tunngasut soorlu suliat inunnut 

tunngasut, ingerlatsinermut inatsisit tunngaviusut ileqqullu, tamakku tamarmik paasiuminartumik 

atuaruminartumillu suliarineqarput uani nalunaarummi. Innuttaasut sinnerlugit qujanarujussuaq.  

 

Nalunaarummi suliat ilaannut tunngatillugu inerniliinerit pissutissaqartippaat erseqqissassallugu inunnik 

isumaginninnerup iluani sulisut tunngaviusunut inatsisinut atuartittariaqarnerat pikkorissarnissaallu 

pisariaqartoq. Nalunngilarput amerlaqisut naammattumik sulisoqarnissaq sorsuutigigaat, aammali 

paasivarput pitsanngorsaanissamut inissaqartoq inatsisit paasineqarnissaat eqqarsaatigalugu, sualummik 

inuit ulorianartorsiortut sullikkaanni, aamma tarnikkut napparsimasut, angerlarsimaffiup avataanut 

inissitat, angajoqqaarsiat taamatullu meeqqat, inuusuttut inersimasullu. Inatsiseqarpoq tunngaviusumik 

ulloq unnuarlu angerlarsimaffinni taamatullu sullivinni qulaani taaneqartut inissisimaffiini 

atorneqartussanik taamaakkaluartorli naalakkersuisoqarfiup sinniisuata pisumi ataatsimi tamanna 

nalornissutigisimavaa.  

 

Naalakkersuisut kaammattorusuppagut - kommunit suleqatigalugit - sivikitsunik atorluarsinnaasunilli 

pikkorissaaqqullugit, aalajangersimasumik sulisunut imaluunniit ullup ilaannaani suliartunut kiisalu 

angajoqqaarsianut allanullu immikkoortumi susassaqartunut - tamatigoortumik, nalunaarummi 

eqqaaneqartut pikkorissarnerit neqeroorutigineqartartut avataatigut.  

Pikkorissarnerit tamakku angalallutik pikkorissaasartunit ingerlanneqarsinnaapput, siumoortumik 

nalunaaruteqarnikkut, sulisut inuillu paarsisut, sivikitsumik eqqortumilli inatsisit pisinnaatitaaffiillu atuuttut 



 

pillugit pikkorissarlugit.  

 

Tamanna pinaveersaartitsisinnaavoq kukkusumik sullissinernut, paatsoornernut, inuit sanngiitsut 

sullinneqartillugit taamaasillugit sulisut inuillu piginnaanngorsarlugit suliaminnut pikkorinneruleqqullugit.  

Aamma Naalakkersuisut nersualaarusuppagut ilaatigut pissaanermik atuisarneq pillugu 

pikkorissaasimammata. Eqqortumut alloriarneruvoq aamma neriuppugut immikkoortunut allanut tamanna 

siammarneqarsinnaajumaartoq. 

Naalakekrsuisut kaammattorusuppagut kommunit qanimut suleqatigilernissaat aallarnisaqqullugu 

kommunit suliassaat oqimaatsut eqqarsaatigalugit.  

Malunnarpoq naalakkersuisoqarfiit kommunillu akissuteqarnissaminnut kingusinaartartut imaluunniit suliat 

ilaat eqqarsaatigalugit akinngitsoortarnerat kiisalu Ombudsmandimut malitseqartitsisarsimannginnerat. 

Tamanna soorunami kikkut tamat oqartussaaqataanerannut innarliivoq aamma taamaattumik 

malinnaavigisariaqarpoq.  

Qujanaq oqaaseqarsinnaagama.  

 


